
Nunatsinni Nakorsaaneqarfik 
 

Angajoqqaanut paasissutissiissut 

Meeqqat qumaat (enterobiasis)  
 
Qumaqartoqarsimammat angajoqqaatut nappaatip tuniluussinnaaneranut 
annikillisitseqataasinnaavutit. Ilitsersuut atuaruk meeqqallu qumaqarsorigukku sulisut 
tamatuminnga ilisimatikkit. 
Meeqqat qumaat inalukkani uumasuupput. Qumaat erluup ammarnanut anillallutik 
kinguaassiortarput. 

Tunillatsinneq 
Qumaat kinguaassaat sanngisuujupput oqorutini pujoralammilu sapaatip akunneri marluk 
uumasinnaasut. Meeqqat erluttik kumeriarlugu assatik miluppatigik qumaat kinguaassaat 
qarniniit tuniluutissapput. 
Tunillaasinnaaffik: Tunillatsinnermiit sap. ak. marluk qaangiunneriniit nakorsartinnerup 
aallartinnissaata tungaanut.  
 

Pitsaaliuineq 
Perusuersareernermiit tamatigut assaat asanneqartassapput, meeqqat qumaqarpata 
inoqutigiit oqorutaat errorneqassapput.  

  
Nappaammut ersiutit 
Tunillatsinnermiit napparsimalernissap tungaanut sivisussusaa: Sap. ak. 2-6. 
Nappaatip ersiutituaraa unnuakkuunerusoq erlukkut ungilatsitsineq niviarsiaqqanilu 
nalikkaakkut ungilatsitsisinnaaneq. Qumaat annami innareernermilu erluup ammarnata 
eqqaani ersiinnartarput. 1 cm-isut takissuseqarput ujalussiamullu qaqortumut 
eqqaanartuullutik.  

Nakorsartinneq 
Peqqinnissaqarfik qumaajaatinik nakorsaatissiisinnaavoq. Inoqutigiit tamarmik ataatsikkut 
nakorsartittariaqassapput. Nakorsartinneq ilutigalugu oqorutit iluatigullu atisat 60° C 
ataannagu kissasusilimmi errorneqassapput. Assaat asalluarneqassapput kukiillu naatsut 
kukinnut børstinik kuminneqassallutik.  

Meeqqerivimmukaqqinnissaq 
Killilersugaanngilaq. 
 


